НАСОКИ ЗА ОБРАБОТКА НА ЛЕКТИРИТЕ ВО ОСНОВНОТО ОБРАЗОВАНИЕ
Потребата од нов пристап кон лектирното читање
Во современиот образовен контекст, обработката на училишната лектира сè повеќе се соочува со предизвици кои произлегуваат од променетите навики на читање, дигитализацијата на секојдневието и различните интереси и способности на учениците. Традиционалниот пристап, кој најчесто се сведува на репродукција на содржината односно прераскажување на прочитаниот текст, сè помалку дава резултати во поглед на развивање трајна читателска култура, критичко мислење и функционална писменост.
Новото време на живеење наметнува потреба од поместување на фокусот: од механичко читање и меморирање кон читање со разбирање, интерпретација, лично доживување и поврзување на книжевното дело со реалниот живот на ученикот. Лектирното дело треба да се доживее како простор за дијалог, размислување и креативно изразување, а не како обврска што треба формално да се исполни.
Оттука, современата обработка на лектирата треба да се темели на активна улога на ученикот, при што наставникот се јавува како модератор, насочувач и поттикнувач на размислувањето во однос на она што го прочитал ученикот.
Во тој контекст, обработката на училишната лектира не се согледува како изолирана или самостојна наставна активност, ограничена исклучиво на програмското подрачје Литература, творење и изразување, туку како интегрален и функционален елемент што систематски се вклучува во сите програмски подрачја на наставниот предмет. Лектирните текстови и нивните содржини овозможуваат остварување на цели и стандарди и во подрачјето Јазик и комуникација, преку развивање јазични вештини, примена на јазични правила, разбирање на структурата и јазичните единици од кои е составен еден текст, проширување на вокабуларот, како и во подрачјето Медиумска писменост, преку анализа на различни медиумски интерпретации на лектирното издание, споредба на книжевниот текст од лектирното издание со други медиумски форми и развивање критички однос кон информациите.
На тој начин, лектирата се позиционира како содржинска и методичка основа што овозможува поврзување на знаењата, интегративно учење и развој на клучните компетенции кај учениците, при што нејзината примена се проширува надвор од традиционалните рамки и придонесува за целосно и функционално остварување на наставната програма.
Интенцијата на современиот пристап во наставата поврзан со креирањето на современи насоки за работа со лектирата треба да се усогласи и помести во насока:
•	од репродуктивно кон активно и смислено учење;
•	од наставник кој е во центарот на учењето кон ученик кој е во центарот на учењето (каде до израз ќе дојдат неговите потреби, интереси, активности и темпо на учење);
•	од проста репродукција и прераскажување на прочитаното, кон читање со разбирање, анализа, интерпретација и вреднување на тоа што е прочитано;
•	очекувани резултати од учењето по одделенија;
•	читање содржини на развојните карактеристики на учениците;
•	читање со разбирање и критичко размислување;
· поврзување со стандардите за оценување од сите наставни подрачја по наставниот предмет;
•	примена на принципите на активна настава.  
Оттука, современата обработка на лектирата треба да биде усогласена со очекуваните резултати од учењето, стандардите за оценување и претходно стекнатите меѓупредметните компетенции.

Цели на современ пристап во однос на прочитаната училишна лектира
Современите насоки за обработка на лектира имаат за цел:
•	развивање читање со разбирање, а не површно следење на содржината;
•	поттикнување на критичко и креативно мислење кај учениците;
•	интерпретација на литературен текст соодветен на возраста;
•	развивање способност за издвојување на суштински и интересни моменти од текстот;
•	оспособување учениците да издвојуваат информации, идеи и пораки;
•	охрабрување на лична интерпретација и изразување на сопствен став;
•	развивање комуникациски и презентерски вештини;
•	користење на јазикот во различни комуникациски ситуации;
•	поврзување на книжевното дело со современи животни ситуации, вредности и проблеми;
•	развивање љубов кон читањето и воопшто кон книжевноста;
•	градење позитивен однос кон читањето како лична и културна вредност.

Меѓупредметна корелација
Меѓупредметната корелација на лектирните изданија претставува значаен дидактичко-методолошки пристап што овозможува нивна функционална примена не само во рамките на наставата по мајчин јазик, туку и во останатите наставни предмети, во согласност со целите и исходите на наставните програми. Лектирата, согледана како интердисциплинарен образовен ресурс, овозможува поврзување на јазичните, книжевните, историските, општествените, културните и етичките содржини, при што учениците стекнуваат интегрирани знаења и развиваат способности за трансфер на наученото во различни контексти. Преку нејзина примена на часовите по историја, граѓанско образование, предметите поврзани со уметност, па дури и природни науки, лектирното дело може да се користи како дидактичко помагало за анализа на општествени појави, историски периоди, вредносни системи, комуникациски модели и културни обрасци. Ваквиот пристап ја надминува традиционалната, предметно изолирана употреба на лектирата и придонесува кон создавање наставен процес ориентиран кон ученикот, во кој читањето се перципира како активна когнитивна и интерпретативна дејност. Истовремено, меѓупредметната корелација ја зајакнува мотивацијата за учење, го поттикнува критичкото и креативното мислење и овозможува развивање на клучните компетенции за доживотно учење, при што лектирата се позиционира како флексибилно и мултифункционално дидактичко средство во современото образование.

Изборни лектири
Во современите образовни системи, концептот на изборни лектири сè почесто се разгледува како значаен елемент во насока на унапредување на квалитетот на наставата. Изборните лектири претставуваат можност за флексибилност во наставниот процес, но и простор за активно вклучување на учениците во донесувањето одлуки поврзани со сопственото учење. Токму начинот на нивниот избор има суштинско педагошко и воспитно значење.
При изборот на лектира од понудениот корпус на изборни дела, особено е важно процесот да се темели на демократски принципи. Наместо изборната лектира да биде еднострано определена од наставникот, таа треба да избрана од учениците со што тие ќе добијат можност самостојно, преку заедничка дискусија и аргументирано изјаснување, да одлучат кое дело ќе го читаат и анализираат. На ваков начин, учениците не се сведуваат на пасивни приматели на содржини, туку стануваат активни чинители во наставниот процес. Изборот на лектирата за ученикот претставува одговорност и можност да ја претстави на соучениците и со тоа да ги покаже содржинските, стилските и идејните вредности на книгата што ја избрал, од една страна, а од друга страна, тоа да значи да влијае поттикнувачки врз своите соученици и тие да ја прочитаат книгата за која слушаат. Забелешка: Учениците за секоја книга треба да добијат соодветни насоки за читање и начин на водење белешки. Наставникот, и при самстојното претставување на лектирното дело од страна на ученикот, му дава насоки за читање и писмена обработка на избраниот наслов. Изборот на лектирните наслови треба да биде присутен од првиот до третиот развоен период, односно и кај помалите ученици, при што тие ќе добијат јасна претстава преку претставувањето на лектирните книги, кое задолжително треба да го реализира секој наставник.
Демократскиот избор на изборни лектири придонесува за зголемување на мотивацијата за читање и за подлабока вклученост на учениците во интерпретацијата на книжевните текстови. Кога учениците учествуваат во донесувањето на одлуката, тие развиваат чувство на одговорност кон избраното дело, како и поголема подготвеност за критичко и аналитичко читање. Истовремено, се поттикнуваат и компетенции поврзани со аргументирано искажување мислење, почитување на различни ставови и колективно одлучување.
Од дидактички аспект, улогата на наставникот во процесот на избор на изборни лектири не се елиминира, туку се трансформира. Наставникот има задача да даде конструтивни насоки и сугестии при изборот од понудениот изборен опсег на соодветни книжевни дела, усогласени со наставната програма, развојното ниво и интересите на учениците, како и да го модерира процесот на избор. На тој начин се обезбедува баланс помеѓу стручната одговорност на наставникот и правото на учениците да учествуваат во одлуките што директно ги засегаат.
Изборните лектири не треба да се сфатат само како алтернативен список на книжевни дела, туку како педагошки механизам за демократизација на наставата. Процесот на нивен избор, кога е организиран на демократски и транспарентен начин, придонесува за развој на автономијата на учениците, зајакнување на нивната мотивација и создавање позитивен однос кон читањето и книжевноста воопшто.

Улогата на ученикот и наставникот во современиот пристап на обработка на лектирното дело
Во новиот модел на работа со лектира ученикот е активен читател, истражувач, толкувач и презентер. Наставникот не е единствен толкувач на делото, туку фасилитатор кој поставува прашања, отвора дискусии и ги насочува учениците кон подлабоко разбирање на прочитаното. Овој пристап создава атмосфера во која ученикот чувствува дека неговото мислење е вредно и почитувано, што директно влијае на мотивацијата за читање.

Подготовка за читање на лектирното дело
Современиот пристап на обработка започнува пред самото читање. Подготовката има за цел да го разбуди интересот кај ученикот и да создаде соодветен контекст на она што ученикот го прочитал и она што го доживува во однос на неговото секојдневно опкружување.
Неколку препорачани активности:
•	разговор за темата на делото преку прашања поврзани со животното искуство на учениците;
•	анализа на насловот – што очекуваат од делото врз основа на насловот;
•	кратко запознавање со авторот преку интересни факти, цитати или визуелни содржини;
•	поврзување (корелација) на делото со современи филмови, серии или настани;
•	поставување истражувачки задачи (на пр. „Додека читаш, обрни внимание на…“).

На овој начин, читањето станува смислено и целно.

Читање со разбирање како централна активност
Читањето со разбирање е насочено кон активно вклучување на ученикот во процесот на читање. Наместо брзо „поминување“ низ текстот, ученикот се охрабрува да:
•	поставува прашања за прочитаното;
•	забележува нејасни или провокативни делови;
•	издвојува цитати што му оставиле силен впечаток;
•	го следи развојот на ликовите и нивните постапки;
•	размислува за причинско-последичните врски во делото.

Препорачливо е учениците да водат дневник на читање, каде ќе запишуваат мисли, чувства и прашања поврзани со текстот. Овој дневник треба да служи како алатка за размислување во однос на прочитаното од страна на ученикот.

Издвојување и анализа на интересни моменти
Наместо класично прераскажување на целата содржина, учениците се насочуваат кон издвојување  моменти кои ним им се значајни.
Тоа може да бидат:
•	сцени со силен емоционален набој;
•	конфликти меѓу ликовите;
•	морални дилеми;
•	одлуки на ликовите со последици;
•	симболични настани или пораки.

Секој ученик или група ученици може да избере/изберат различни моменти, што овозможува различен пристап, видувања и градење ставови во однос на прочитаното. 

Интерпретација од агол на ученикот
Современата обработка ја нагласува и субјективната интерпретација. Учениците се охрабруваат да одговараат на прашања од типот:
•	Како јас ги разбирам постапките на ликот?
•	Дали се согласувам со неговите одлуки?
•	Што би направил/а јас на негово место?
•	Која порака од делото е важна за мене?

Важно е да се нагласи дека не постои „еден точен одговор“, туку аргументирано мислење засновано на прочитаниот текст.

Презентирање на прочитаното на креативен начин
Презентацијата не мора да биде усно прераскажување. Напротив, се препорачуваат различни креативни пристапи и форми:
•	усна презентација со избрани цитати;
•	кратка драматизација или читање улоги;
•	визуелна презентација (постер, мапа на ликови, временска линија);
•	пишување писмо од името на лик кој се среќава во делото;
•	споредба на делото со современ настан или медиумска содржина;
•	дигитални алатки (презентации, кратки видеа, инфографикони).

На ваков начин се развиваат и дигиталните и комуникациските компетенции.

Дискусија и дијалог во училницата
Централен дел од обработката на лектирата претставува дискусијата. Наставникот поставува отворени прашања кои немаат едноставен и кус одговор, а учениците аргументирано ги бранат своите ставови.
Преку дијалогот се развива:
•	почитување на различното мислење;
•	способност за аргументација;
•	слушање и критичко преиспитување на сопствените ставови.

Методски пристапи 
Во однос на методски пристап при обработката на училишната лектира се препорачува употреба на:
•	активни методи на учење;
•	истражувачки задачи;
•	проектна и проблемска настава;
•	формативно следење на постигањата на учениците.

Во обработката на лектирата тоа се реализира преку:
•	прашања од повисоки когнитивни нивоа;
•	задачи за истражување и споредување;
•	креативни пристапи и исходи;
•	самовреднување и врсничко вреднување.

Креативно и дигитално презентирање на лектирното дело
Согласно насоките за дигитална писменост, учениците можат:
•	да подготват презентација или постер;
•	да изработат дневник за читање во електронска форма;
•	да креираат кратко видео или аудио-запис;
•	да драматизираат сцена.

На овој начин се интегрираат јазичните, дигиталните и социјалните компетенции.

Вреднување и оценување
Вреднувањето во современиот пристап треба да биде формативно, континуирано и транспарентно каде треба да се оценува постигањето на стандардите за оценување и тоа преку:
•	ангажираноста и напредокот на ученикот;
•	разбирањето на текстот;
•	начинот на изразување;
•	способноста за интерпретација;
•	способност за аргументацијата;
•	креативниот пристап;
•	активноста и учеството.

Оценувањето треба да биде јасно, транспарентно и насочено кон напредок на ученикот согласно стандардите за оценување од наставната програма.

Развојно (по образовни периоди) прилагоден пристап на обработка на лектирно дело по воспитно-образовни циклуси
II–III одделение: Читање со разбирање и доживување
Во второ и трето одделение, наставните програми ставаат акцент на:
•	развивање основни читателски вештини;
•	разбирање на кратки литературни текстови;
•	доживување на содржината.

[bookmark: _Hlk217629341]Препорачани активности:
•	читање пократки текстови или делови од лектирата;
•	разговор за ликовите, настаните и пораките преку прашања согласно возраста и развојниот период на учениците;
•	цртање омилен лик или сцена;
•	раскажување со сопствени зборови, без инсистирање на хронолошко прераскажување;
•	поврзување на содржината со секојдневни ситуации од детскиот живот.

Фокусот е ставен на разбирање и емоционално доживување, а не на анализа на лектирното дело.

IV–VI одделение: Издвојување, споредување и основна интерпретација
Во овој период, согласно наставните програми, учениците постепено се оспособуваат да:
•	издвојуваат главни и споредни идеи;
•	препознаваат порака и тема;
•	споредуваат ликови и настани.

Препорачани активности:
•	издвојување интересни делови од текстот и нивно образложување;
•	водење читателски белешки;
•	опишување на лик од аспект на неговите постапки;
•	споредување на книжевен лик со реална личност од нивното опкружување;
•	усни или писмени излагања согласно возраста и развојниот период на учениците;
•	работа во парови и групи, каде до израз доаѓа активното меѓуученичко учење.

Овој пристап им помага на учениците да преминат од читање во кое само го разбираат текстот, кон читање во кое размислуваат за него, го анализираат и го толкуваат.

VII–IX одделение: Критичко читање и аргументирана интерпретација
Во повисоките одделенија (третиот образовен период), во фокусот на учениците треба да е:
•	анализа на литературни дела;
•	обработка и интерпретација на ликови, идеи и пораки;
•	изразување и изнесување аргументиран став.

Препорачани активности:
•	анализа на мотиви, конфликти и вредности во делото;
•	интерпретација од личен и општествен аспект;
•	поврзување на темите од лектирата со современи општествени појави;
•	дебати и дискусии;
•	презентации со користење дигитални алатки;
•	пишување есеј, дневник, писмо или осврт.

Наставникот го поттикнува критичкиот осврт и градење личен став, но ги почитува различните ученички интерпретации.


Развојно прилагоден пристап и насоки за работа со лектирата согласно очекуваните резултати од учењето по одделенија
 II одделение – основно разбирање и доживување на текстот
Клучни исходи
Ученикот:
•	чита кратки текстови со разбирање;
•	препознава ликови и настани во литературен текст;
•	раскажува содржина со свои зборови;
•	на едноставен начин изразува личено доживување и чувства поврзани со прочитаното.

Насоки за обработка на лектира:
•	раскажување со употреба на сопствени зборови;
•	разговор за тоа што им се допаднало во прочитаниот текст;
•	опишување омилен лик; 
•	поврзуваат настан од делото со сопствено искуство на едноставен начин;
•	цртаат сцена или лик од прочитаното.

Овие активности директно ги поддржуваат исходите поврзани со разбирање, усно изразување и емоционален однос кон текстот.

III одделение – проширување на разбирањето и изразувањето
Клучни исходи
Ученикот:
•	чита и разбира пократки литературни текстови;
•	издвојува главни настани;
•	опишува постапки на ликовите;
•	изразува мислење за прочитаното.

Насоки за обработка на лектира:
•	издвојување најинтересен дел од текстот;
•	разговор за тоа зошто ликот постапил на одреден начин;
•	поврзување постапка на лик со доживеан личен пример;
•	усно или писмено кусо изразување личен став;
•	споредување на главниот лик со себе или со другар.

На овој начин, учениците постепено преминуваат од доживување кон осмислено читање и основна интерпретација, во согласност со програмските исходи.

 IV одделение – издвојување идеи и пораки
Клучни исходи
Ученикот:
•	чита литературен текст со разбирање;
•	издвојува главна идеја и порака;
•	опишува ликови и настани;
•	користи едноставни аргументи;
•	изразува сопствен став и го образложува.

Насоки за обработка на лектира:
•	одговара на прашања од типот „Што ни порачува текстот?“;
•	издвојување цитат што ја изразува главната идеја;
•	водење едноставни читателски белешки;
•	создавање кратка усна презентација на избран момент.

Со тоа се реализираат исходите поврзани со анализа, заклучување и аргументација на основно ниво.

V одделение – поврзување и споредување
Клучни исходи
Ученикот:
•	издвојува важни информации од литературен текст;
•	споредува ликови, настани и постапки;
•	ја објаснува порака на текстот;
•	користи соодветен јазик за усно и писмено изразување.

Насоки за обработка на лектира:
•	се прави споредба на два лика или две постапки;
•	водење дискусија за последиците од одлуките на ликовите;
•	поврзување на темата со реални ситуации од секојдневниот живот блиски за учениците;
•	краток писмен осврт или писмо до лик.

Овој пристап овозможува развивање на логичко размислување и поврзување, како што е предвидено со наставната програма.

VI одделение – интерпретација и личен став
Клучни исходи
Ученикот:
•	интерпретира литературен текст;
•	анализира ликови и нивни постапки;
•	изразува личен став со издржани аргументи;
•	користи различни форми на изразување.

Насоки за обработка на лектира:
•	се анализираат мотивите за постапките на ликовите;
•	се води дебата околу моралните пораки во текстот;
•	презентирање на избран дел од делото;
•	креативни задачи (дневник за главниот лик, алтернативен крај на прочитаното дело и сл.).

Со ова се поддржуваат исходите за критичко читање и аргументирање.

VII одделение – аналитичко и критичко читање
Клучни исходи
Ученикот:
•	анализира литературни елементи;
•	интерпретира пораки и вредности;
•	го аргументира сопственото мислење;
•	поврзува текст со општествени појави од секојдневниот живот.

Насоки за обработка на лектира:
•	анализирање на теми и конфликти;
•	водење групни дискусии;
•	се споредува книжевниот текст со примери од реалниот живот близок за учениците;
•	подготовка на презентација каде хронолошки ќе бидат претставени настаните.

Наставникот ги насочува учениците кон длабинско разбирање и критичка дистанца, како што предвидуваат програмските исходи.

VIII одделение – вреднување и интерпретација
Клучни исходи
Ученикот:
•	го вреднува прочитаното литературно дело;
•	интерпретира идеи и пораки;
•	користи аргументи засновани на прочитаниот текст;
•	применува претходно стекнати знаења поврзани со подрачјата: јазик и комуникација, литература, творење и изразување и медиумска писменост.

Насоки за обработка на лектира: 
•	се вреднуваат постапките на ликовите;
•	водење дискусија за актуелноста на темата која ја обработува литературното дело;
•	врши споредба на прочитаното дело со други прочитани дела;
·       врши споредба на прочитаното дело со слични доживувања од неговиот живот;
•	изнесување аргументиран став заснован на прочитан текст;
•	активности поврзани со креативни и истражувачки задачи.
Обработката на лектирата опфаќа интерпретација и вреднување на делото преку анализа на ликовите и темата, аргументиран став заснован на прочитаниот текст, при што се применуваат претходно стекнати знаења и се поттикнуваат креативни и истражувачки активности.

IX одделение – самостојна интерпретација и аргументација
Клучни исходи:
Ученикот:
•	самостојно интерпретира литературен текст;
•	аргументира став со соодветни примери;
•	ја поврзува литературата со поширокиот општествено-културен контекст;
•	критички се изразува усно и писмено;
•	креира и поставува прашања поврзани со прочитаното дело;
•	вреднува сопствени одговори и одговори изнесени од соучениците.

Насоки за обработка на лектира:
•	прави аналитички осврти и активности поврзани со есејски задачи;
•	активно учествува во дебати и панел-дискусии;
•	изготвување проектни задачи;
•	создавање креативни интерпретации со дигитални алатки.

Овој пристап целосно ги реализира исходите поврзани со критичко мислење, самостојност и комуникациска зрелост.

Заклучок
Современата обработка на училишната лектира претставува значаен чекор кон создавање ученици кои читаат со разбирање, размислуваат критички и умеат да го поврзат книжевното дело со сопствениот живот и современиот свет. При обработката на училишната лектира треба да се врши прилагодување и земање предвид на наставните програми по соодветните предмети каде се обработува лектирното дело со што се врши осовременување и реализирање на смислен начин на наставата. Напуштањето на репродуктивниот модел и прифаќањето на интерактивен и интерпретативен пристап каде до израз доаѓаат изнесувањето на кристичко размислување и аргументирани ставови од страна на учениците, ја прави лектирата интересно и посакувано четиво, а не само наставна обврска. Ваквиот пристап ја трансформира лектирата од формална обврска во искуствено доживување кое развива мислење, вредности и јазична култура, во целосна согласност со современите образовни политики. Ваквиот пристап овозможува лектирата да стане функционален, развоен и смислен дел од наставата, кој придонесува за остварување на јасно дефинираните исходи од учењето.


